O‘ZBEKISTON RESPUBLIKASI
SOG‘LIQNI SAQLASH VAZIRLIGI HUZURIDAGI
JAMOATCHILIK KENGASHI TO‘G‘RISIDAGI
NIZOM

I bob. Umumiy qoidalar

1. Mazkur Nizom O‘zbekiston Respublikasi Sog‘liqni saqlash vazirligi (keyingi o‘rinlarda – Vazirlik) huzuridagi Jamoatchilik kengashining (keyingi o‘rinlarda –Kengash) asosiy vazifalari, funksiyalari, vakolatlari hamda faoliyatini tashkil etish tartibini belgilaydi.
2. Kengash o‘z faoliyatini jamoatchilik asosida olib boradigan, doimiy faoliyat yurituvchi maslahat-kengash organi hisoblanadi.
3. Kengash Vazirlik huzurida tashkil etiladi.
4. Kengash Vazir buyrug‘i bilan tashkil etiladi.
5. Kengashning qarorlari tavsiyaviy xususiyatga ega.
6. Kengash o‘z faoliyatida O‘zbekiston Respublikasining Konstitutsiyasi va qonunlariga, O‘zbekiston Respublikasi Oliy Majlisi palatalarining qarorlariga, O‘zbekiston Respublikasi Prezidentining farmonlari, qarorlari va farmoyishlariga, O‘zbekiston Respublikasi Vazirlar Mahkamasining qarorlari va farmoyishlariga, Vazir buyruqlariga, mazkur Nizomga hamda boshqa qonun hujjatlariga amal qiladi.
Jamoatchilik kengashi a’zolarining o‘z vakolat doirasidan tashqarida, Vazirlik bilan kelishilmagan holda bildirgan fikr-mulohazalari Kengashning rasmiy nuqtayi nazari hisoblanmaydi.
	7. Kengash to‘g‘risidagi Nizom Vazir buyrug‘i bilan tasdiqlanadi. 
8. Nizomga kiritiladigan o‘zgartish va qo‘shimchalar Kengashning yig‘ilish va majlislarida ko‘rib chiqiladi va yig‘ilish bayoni bilan tasdiqlanadi.

II bob. Jamoatchilik kengashining maqsadi, asosiy vazifalari, 
funksiyalari, huquqlari va majburiyatlari

9. Kengashning maqsadi O‘zbekiston Respublikasida sog‘liqni saqlash sohasida olib borilayotgan davlat siyosati va islohotlarning samaradorligini oshirishga ko‘maklashishdan iborat.
	10. Mazkur maqsadga erishish uchun Kengash quyidagi vazifalarni amalga oshiradi:
sog‘liqni saqlash sohasida Vazirlik va jamoatchilik o‘rtasida samarali muloqotni yo‘lga qo‘yish;
sog‘liqni saqlash sohasidagi davlat siyosati va chora-tadbirlarini takomillashtirish bo‘yicha jamoatchilik muhokamalarini tashkil etish;
fuqarolik jamiyati institutlari, nodavlat notijorat tashkilotlari, ilmiy va tibbiyot muassasalari, biznes hamjamiyati bilan hamkorlikda sog‘liqni saqlash tizimini rivojlantirishga doir takliflar ishlab chiqish;
	sog‘liqni saqlash sohasida amalga oshirilayotgan loyihalar va dasturlar ijrosini jamoatchilik nazorati asosida monitoring qilish;
Vazirlik faoliyati yuzasidan jamoatchilik fikrini o‘rganish, tahlil qilish va ijobiy jamoatchilik imijini shakllantirishga ko‘maklashish;
	Vazirlik faoliyatining ochiqligi va shaffofligini monitoring qilish;
Vazirlik bilan nodavlat notijorat tashkilotlari, ommaviy axborot vositalari va fuqarolik jamiyatining boshqa institutlari o‘rtasida samarali hamkorlikni ta’minlashda “ko‘prik” vazifasini bajarish;
Kengash va uning ishchi guruhlari tomonidan o‘rganilgan masalalar yuzasidan xulosalar tayyorlash va Vazirlik rahbariyatiga kiritish;
sog‘liqni saqlash sohasidagi axborot siyosati samaradorligini tahlil qilish va takomillashtirish bo‘yicha takliflar ishlab chiqish.
11. Kengash o‘z vazifalarini bajarish uchun quyidagi huquqlarga ega:
kun tartibidagi masalalar bo‘yicha ekspert xulosalari va takliflar bildirish;
jamoatchilik fikri va OAV materiallarini Vazirlik rahbariyatiga taqdim etish;
Vazirlik tomonidan o‘tkaziladigan ochiq majlislar va tadbirlarda ishtirok etish;
Vazirga vakolatiga kiruvchi masalalar yuzasidan takliflar kiritish;
Vazirlik tomonidan ishlab chiqilayotgan normativ-huquqiy hujjatlar loyihalarining jamoatchilik muhokamasida ishtirok etish;
	konferensiyalar, seminarlar, davra suhbatlari va boshqa tadbirlarni tashkil etish.
12. Kengash faoliyatida:
jamoatchilik nazorati to‘g‘risidagi qonun hujjatlariga rioya qiladi;
Vazirlik xodimlarining bevosita faoliyatiga aralashmaydi;
fuqarolarning sha’ni va qadr-qimmatini hurmat qiladi;
qonun bilan cheklangan axborotlarning maxfiyligini ta’minlaydi;
Kengash nomidan chiqishlar faqat raisni xabardor qilgan holda amalga oshiriladi.

III bob. Jamoatchilik kengashi tarkibi va a’zolarning huquq 
hamda majburiyatlari

13. Kengash a’zoligiga, qoida tariqasida, oliy ma’lumotga ega, sog‘liqni saqlash, tibbiyot, farmatsevtika, ijtimoiy soha, jamoatchilik nazorati yo‘nalishlarida alohida bilim va ko‘nikmalarga ega bo‘lgan, sohani rivojlantirishga qaratilgan amaliy takliflar bera oladigan, sudlanmagan, zarur kasbiy va axloqiy fazilatlarga ega, jamiyatda obro‘-e’tibor qozongan fuqarolar orasidan tanlov asosida qabul qilinadi.
Kengash tarkibiga nodavlat notijorat tashkilotlari, ommaviy axborot vositalari, tibbiyot va ilmiy muassasalar, fuqarolik jamiyatining boshqa institutlari vakillari kiritilishi mumkin.
	Tanlov Vazirlik tomonidan belgilangan tartib, muddat va mezonlarga muvofiq o‘tkaziladi.
	Kengash a’zolari soni 15 nafardan 25 nafargacha etib belgilanadi.
Kengash tarkibining kamida 20 foizi ayollar, kamida 50 foizi nodavlat notijorat tashkilotlari vakillaridan iborat bo‘lishi lozim.
	14. Kengashining tarkibi Vazir buyrug‘i bilan har 2 (ikki) yilda tasdiqlanadi. Vakolat muddati tugaganidan so‘ng, Kengash faoliyati to‘xtatiladi va belgilangan tartibda yangi tarkib shakllantiriladi.
15. Kengash tarkibiga uning raisi, rais o‘rinbosari va a’zolari kiradi.
16. Kengashining raisi va rais o‘rinbosari Vazir tavsiyasiga asosan, Jamoatchilik kengashi a’zolari orasidan saylanadi.
Rais va rais o‘rinbosarining vakolat muddati Jamoatchilik kengashi a’zolari tomonidan belgilanadi.
	Vazirlikning Kengash ishini tashkil etishga mas’ul xodimi bir vaqtning o‘zida Jamoatchilik kengashining kotibi vazifasini bajaradi.
	17. Quyidagi hollarda Jamoatchilik kengashining raisi, rais o‘rinbosari yoki a’zolari kengash tarkibidan chiqarilishi mumkin:
o‘z xohishiga ko‘ra ariza bilan murojaat qilganda;
qonun hujjatlarini, axloq normalarini qo‘pol ravishda buzganida;
Kengash yoki Vazirlik obro‘siga putur yetkazuvchi xatti-harakatlar sodir etganda;
Kengash yoki Vazirlik nomidan shaxsiy manfaatlar yo‘lida foydalanganda;
Kengash a’zolarining oddiy ko‘pchilik ovozi bilan qaror qabul qilinganda;
majlislarni uzrsiz sabablarga ko‘ra muntazam ravishda qoldirganda;
vafot etganda yoki sud qarori bilan muomalaga layoqatsiz deb topilganda.
18. Kengash tarkibi va unga kiritilgan o‘zgartishlar tasdiqlangan kundan boshlab 5 (besh) ish kuni ichida Vazirlikning rasmiy veb-saytida e’lon qilinadi.
19. Kengashning raisi:
Kengash faoliyatini umumiy boshqaradi;
majlislarga raislik qiladi;
Jamoatchilik kengashi nomidan hujjatlarni imzolaydi;
qabul qilingan qarorlar ijrosini muvofiqlashtiradi;
Vazirlik majlislarida maslahat ovozi huquqi bilan ishtirok etadi;
Kengash samarali faoliyatini ta’minlashga doir boshqa vakolatlarni amalga oshiradi.
	20. Rais bo‘lmagan taqdirda, uning vakolatlari rais o‘rinbosari tomonidan bajariladi.
	21. Kengash raisi o‘rinbosari:
rais yo‘qligida majlislarga raislik qiladi;
qarorlar ijrosini nazorat qilishni tashkil etadi;
murojaatlarni ko‘rib chiqadi va natijalari bo‘yicha hujjatlar tayyorlaydi;
Kengash faoliyatini takomillashtirishga doir boshqa vazifalarni bajaradi.
22. Kengashning kotibi:
Kengash faoliyatini tashkiliy va huquqiy jihatdan ta’minlaydi;
majlis materiallarini tayyorlaydi;
majlislar o‘tkazilishini tashkil etadi;
bayonnomalarni rasmiylashtiradi;
qarorlar ijrosi monitoringini olib boradi;
Kengash to‘g‘risidagi ma’lumotlarni Vazirlik rasmiy veb-saytida joylashtirishni ta’minlaydi.
Kotib Kengash tarkibiga kirmaydi.
	23. Jamoatchilik kengashi a’zolari:
o‘z vakolatlarini boshqa shaxslarga o‘tkazishga haqli emas;
majlislar va tadbirlarda ishtirok etadi;
sog‘liqni saqlash sohasini rivojlantirish bo‘yicha takliflar ishlab chiqadi;
tahliliy materiallar tayyorlaydi;
jamoatchilik nazoratini amalga oshiradi.
Kengash a’zolari faolligi va tashabbuskorligi uchun Vazir qaroriga asosan ma’naviy va moddiy rag‘batlantiriladi va veb-saytda ochiq e’lon qilinadi.

IV bob. Jamoatchilik kengashi yig‘ilishini tashkil etish 
va o‘tkazish tartibi

24. Kengashning asosiy faoliyati majlislarda amalga oshiriladi. Majlislar yiliga kamida 4 (to‘rt) marotaba o‘tkaziladi.
	Navbatdan tashqari majlis Kengash a’zolarining kamida uchdan bir qismi tashabbusi bilan chaqirilishi mumkin.
	25. Majlis o‘tkaziladigan sana, vaqt, joy va kun tartibi a’zolarga kamida 3 kun oldin yetkaziladi.
	Kengash majlisi a’zolarning kamida 50 foizdan ortig‘i ishtirok etgan taqdirda vakolatli hisoblanadi.
	26. Majlisda ishtirok eta olmagan a’zo kun tartibidagi masalalar bo‘yicha yozma fikr bildirishi mumkin va u ovoz berishda inobatga olinadi.
27. Jamoatchilik kengashining majlislariga boshqa davlat organlari, nodavlat notijorat tashkilotlari va fuqarolik jamiyati institutlarining vakillari, ommaviy axborot vositalari taklif etilishi mumkin.
28. Majlislar onlayn, oflayn yoki gibrid shaklda o‘tkazilishi mumkin.
29. Kun tartibi kotib tomonidan rais topshirig‘i va a’zolar takliflari asosida shakllantiriladi.
Shuningdek, Vazirlik va kengash a’zolarining taklifiga ko‘ra, Kengash majlislarida alohida muhim ahamiyatga ega bo‘lgan masalalar kun tartibiga kiritilishi mumkin.
30. Qarorlar oddiy ko‘pchilik ovoz bilan qabul qilinadi. Ovozlar teng bo‘lganda rais ovozi hal qiluvchi hisoblanadi. 
31. Har bir a’zo o‘zining alohida fikrini yozma ravishda bildirish huquqiga ega.
32. Qabul qilingan qarorlar bayonnoma bilan rasmiylashtiriladi va 3 kun ichida Vazirlikka, jamoatchilik kengashi a’zolariga va manfaatdor shaxslarga yuboriladi.
33. Zarurat tug‘ilganda Kengash raisi tashabbusi bilan qaror jamoatchilik kengashining a’zolari bilan kelishilgan holda so‘rov yo‘li bilan ham qabul qilinishi mumkin.
34. Vazirlik Kengashi qaroriga e’tiroz bildirsa, qarorini olgan kundan boshlab o‘n kundan kechikmay unga asoslantirilgan e’tirozini yozma shaklda yuboradi.
35. Kotib kengash a’zolari ko‘magida Jamoatchilik kengashi qarorlari ijrosining borishini o‘rganadi va ko‘rib chiqadi, zarur bo‘lgan hollarda, Jamoatchilik kengashining raisiga tegishli takliflar kiritadi.
36. Quyidagi hollarda Kengash faoliyati tugatiladi:
vakolat muddati tugaganda;
vazifalar yetarli darajada bajarilmaganda;
Vazirlik obro‘siga putur yetkazilganda;
a’zolar sonining 30 foizidan ortig‘i tark etganda.
37. Vazirning buyrug‘i Jamoatchilik kengashi faoliyatining tugatish uchun asos bo‘lib xizmat qiladi.

V bob. Yakunlovchi qoidalar

38. Kengash faoliyatini moddiy-texnik ta’minlash Vazirlik tomonidan amalga oshiriladi.
	39. Kengash faoliyati ustidan nazorat Vazir tomonidan amalga oshiriladi.
40. Kengash qarorlari ustidan qonunchilikda belgilangan tartibda shikoyat qilinishi mumkin.
